КОМИ РЕСПУБЛИКАЛӦН ОЛАНПАС
«Коми Республикалӧн Каналан Сӧветса депутатлӧн статус йылысь» Коми Республикаса Оланпасӧ вежсьӧмъяс пыртӧм йылысь
Примитӧма Коми Республикаса
Каналан Сӧветӧн                                                         2012 вося урасьӧм тӧлысь 16 лунӧ
1 статья. Пыртны «Коми Республикалӧн Каналан Сӧветса депутатлӧн статус йылысь» Коми Республикаса Оланпасӧ (Коми Республикаса канму власьт органъяслӧн индӧд-тшӧктӧмъяс, 2007, 4 №, 4770 ст; 7 №, 4911 ст.; 2008, 5 №, 205 ст.; 9 №, 426 ст.; 2009, 11 №, 171 ст.; 20 №, 351 ст.; 2011, 5 №, 87 ст.; 14 №, 346 ст.; 23 №, 606 ст.) татшӧм вежсьӧмъяс:
1. Содтыны татшӧм 81 да 82 статьяяс:
	81 статья.
	Чӧжӧс, эмбур да эмбур сяма обязательствояс йылысь юӧръяс депутатӧн сетӧм


1. Депутат быд во отчётнӧй финансӧвӧй во бӧрын локтан волӧн косму тӧлысь 1 лунысь оз сёрджык сетӧ чӧжӧс, эмбур да эмбур сяма обязательствояс йылысь депутатъясӧн сетӧм юӧръяслысь стӧчлунсӧ видзӧдӧм кузя Каналан Сӧветса комиссияӧ (водзӧ — видзӧдысь комиссия) аслас чӧжӧс, эмбур да эмбур сяма обязательствояс йылысь юӧръяс, а сідзжӧ аслас гӧтырлӧн (верӧслӧн) да тыр арлыдтӧм челядьлӧн чӧжӧс, эмбур да эмбур сяма обязательствояс йылысь юӧръяс (водзӧ — чӧжӧс йылысь юӧръяс).  
2. Видзӧдысь комиссия лӧсьӧдӧны депутатъяс лыдысь. Видзӧдысь комиссияӧ пырысьяссӧ, сылысь уджмогъяссӧ, уджалан кадколастсӧ да пӧрадоксӧ индӧ Каналан Сӧвет сійӧс лӧсьӧдігӧн.
3. Видзӧдысь комиссия нуӧдӧ прӧверкаяссӧ сы могысь, медым тӧдмавны:
1) стӧчӧсь-ӧ да тырвыйӧӧсь-ӧ чӧжӧс йылысь юӧръясыс, кутшӧмъясӧс сетӧны депутатъяс;   
2) кутчысьӧны-ӧ депутатъяс федеральнӧй оланпасъясӧн, Коми  Республикаса Оланподулӧн да Коми Республикаса оланпасъясӧн урчитӧм дзескӧдӧмъясӧ да позьтӧмторъясӧ.
4. Прӧверка нуӧдӧм вылӧ подув лоӧ сэк, кор Каналан Сӧветӧ урчитӧм пӧрадок серти сетӧны тыр юӧр:
1) инӧд видзан органъяс да мукӧд канму орган;
2) кансяма ютыръясӧн пыр веськӧдлысь органъяс да оланпас серти пасйӧм ставроссияса мукӧд ӧтйӧза ӧтув, кодъяс оз лоны кансяма ютыръясӧн, а сідзжӧ кансяма юртыръяслӧн дінмуса юкӧнъяс, дінмукостса да дінмуса ӧтйӧза ӧтувъяс;
3) Россия Федерацияса Общественнӧй палата да Коми Республикаса Общественнӧй палата;
4) ставроссияса да республикаса йӧзӧс юӧртан средствояс;
5) Каналан Сӧветса депутатъяс да органъяс.
5. Анонимнӧй сяма юӧр оз вермы лоны подулӧн прӧверка нуӧдӧм вылӧ.
6. Видзӧдысь комиссия видлалӧ юӧрсӧ, кутшӧмӧс сетісны тайӧ статьяса 4 юкӧнын индӧм органъяс, организацияяс да йӧз, да нуӧдӧ  индӧм юӧр серти прӧверка сылысь подулалӧмсӧ тӧдмалӧм могысь.
7. Сэк, кор колӧ тӧдмавны юӧрлысь стӧчлунсӧ, кутшӧмӧс сетӧны тайӧ статьяса 4 юкӧнын индӧм органъяс, организацияяс да йӧз, видзӧдысь комиссиялӧн эм инӧд корны содтӧд юӧр тайӧ юӧръяс кутысь органъяслысь да организацияяслысь.
8. Видзӧдысь комиссияӧн прӧверкаяслысь нуӧдан да наӧн примитан решение кадколастыс оз вермы лоны тайӧ статьяса 4 юкӧнын индӧм органъяссянь, организацияяссянь да йӧзсянь юӧр воӧм лунсянь 10 уджалан лунысь дырджык. Сэк, кор колӧ содтӧд юӧр органъяссянь да организацияяссянь, кодъяс кутӧны тайӧ юӧрсӧ, прӧверка нуӧдан кадколастсӧ вермас нюжӧдны видзӧдысь комиссияса веськӧдлысь, но 30 лун вылӧ оз дырджык. 
9. Прӧверкалысь помшуӧмъяссӧ видлалӧны видзӧдысь комиссиялӧн восьса заседание вылын, кӧні йӧзӧс юӧртан средствоясӧс петкӧдлысьяс вермӧны лоны урчитӧм пӧрадок серти.
10. Прӧверкалысь помшуӧмъяссӧ оформитӧны видзӧдысь комиссияса решениеӧн, кутшӧмӧс сійӧс примитан лунсянь 3 уджалан лун чӧжӧн сетӧны Каналан Сӧветса Веськӧдлысьлы, депутатлы да тайӧ статьяса 4 юкӧнын индӧм органӧ, организацияӧ либӧ мортлы.
11. Сэк, кор видзӧдысь комиссия тӧдмалӧ, мый депутат тӧдӧмӧн сетӧ чӧжӧс йылысь абу стӧч либӧ абу тырвыйӧ юӧръяс, татшӧм юӧрсӧ йӧзӧдӧны «Ӧтуввез» юӧртан да телекоммуникационнӧй везын Каналан Сӧветлӧн официальнӧй сайтын (водзӧ — Каналан Сӧветлӧн официальнӧй сайт) да официальнӧя йӧзӧдӧны «Коми Республикаын примитӧм Коми Республикаса оланпасъяс да мукӧд инӧда акт йӧзӧдан да вынсьӧдан пӧрадок, а сідзжӧ материалъяс, кутшӧмъясӧс колӧ официальнӧя йӧзӧдны, йӧзӧдан пӧрадок йылысь» Коми Республикаса Оланпасӧн урчитӧм пӧрадок серти. 
	82 статья.
	Депутатӧн сетӧм чӧжӧс йылысь юӧръяс иналан да йӧзӧс юӧртанінъясӧ индӧм юӧръяс сетан пӧрадок


1. Депутатӧн сетӧм чӧжӧс йылысь юӧръяс йӧзӧдӧны Каналан Сӧветса официальнӧй сайтын 14 уджалан лунысь оз сёрджык сійӧ лунсянь кадколаст кольтӧдз, мый урчитӧма депутатлы тайӧ юӧръяссӧ сетӧм вылӧ. 
2. Каналан Сӧветса официальнӧй сайтын йӧзӧдӧны депутатӧн сетӧм чӧжӧс йылысь татшӧм юӧръяс:
1)  вӧрзьӧдны позьтӧм эмбур объект лыддьӧг, мый лоӧ депутатлӧн, сылӧн гӧтырлӧн (верӧслӧн) да тыр арлыдтӧм челядьлӧн асэмбурӧн, либӧ найӧ таӧн вӧдитчӧны, эмбур сикассӧ, ыдждасӧ да странасӧ, кӧні быдӧн на пиысь лоӧ, индӧмӧн;
2) транспорт средство лыддьӧг, мый лоӧ депутатлӧн, сылӧн гӧтырлӧн (верӧслӧн), тыр арлыдтӧм челядьлӧн асэмбурӧн, транспорт сикассӧ да маркасӧ индӧмӧн.  
3) депутатлӧн, сылӧн гӧтырлӧн (верӧслӧн), тыр арлыдтӧм челядьлӧн декларируйтӧм вося чӧжӧс.
Депутатлӧн гижӧда шыӧдчӧм серти сылӧн чӧжӧс йылысь юӧръяс Каналан Сӧветлӧн официальнӧй сайтын йӧзӧдігӧн декларируйтӧм вося чӧжӧссӧ позьӧ индыны чӧжӧс сикасъяс да (либӧ) источникъяс вылӧ юклӧмӧн. 
3. Каналан Сӧветса официальнӧй сайтын чӧжӧс йылысь йӧзӧдӧм юӧръясын оз позь индыны:
1) депутатлӧн, сылӧн гӧтырлӧн (верӧслӧн) да тыр арлыдтӧм челядьлӧн чӧжӧс йылысь, эмбур йылысь, мый индӧм йӧзлы лоӧ асэмбурӧн, да эмбур сяма налӧн обязательствояс йылысь мукӧд юӧр (тайӧ статьяса 2 юкӧнын индӧмъяс кындзи);
2) депутатлӧн гӧтырлысь (верӧслысь), челядьлысь да семьяӧ мукӧд пырысьлысь персональнӧй юӧръяс;
3) юӧръяс, мый серти позяс тӧдмавны депутатлысь, сылӧн гӧтырлысь (верӧслысь), челядьлысь да семьяӧ мукӧд пырысьлысь олан местасӧ, пошта инпассӧ, телефон да коммуникациялӧн мукӧд торъя средство;
4) юӧръяс, мый серти позьӧ тӧдмавны вӧрзьӧдны позьтӧм эмбурлысь ин, мый лоӧ депутатлӧн, сылӧн гӧтырлӧн (верӧслӧн), челядьлӧн, семьяӧ мукӧд пырысьлӧн асэмбурӧн, либӧ найӧ таӧн вӧдитчӧны; 
5) юӧр, мый лоӧ канму гусяторйӧн либӧ паськыда йӧзӧдны позьтӧмторйӧн.
4. Сэк, кор йӧзӧс юӧртанінсянь воӧ  депутатлӧн да сылӧн семьяӧ пырысьяслӧн чӧжӧс йылысь юӧр, Каналан Сӧвет сетӧ индӧм юӧръяссӧ запрос воан лунсянь 10 уджалан лун чӧжӧн сэтшӧм случай дырйи, кор корӧм юӧръясыс абуӧсь Каналан Сӧветлӧн официальнӧй сайтын. 
5.  Депутатлӧн да сылӧн семьяӧ пырысьяслӧн чӧжӧс йылысь юӧръяс йӧзӧс юӧртанінъясӧ сетӧны корӧмъяс тӧд вылӧ босьтӧмӧн, мый урчитӧма персональнӧй юӧръяс видлалӧм вылӧ федеральнӧй оланпастэчасӧн.
6. Йӧзӧс юӧртанінсянь запрос сы йылысь, мый воис депутатлӧн да сылӧн семьяӧ пырысьяслӧн чӧжӧс йылысь юӧр, депутатлы юӧртӧны запрос воан лунсянь 5 уджалан лун чӧжӧн.». 
2. 23 статья киритны.
2 статья. Коми Республикаса Каналан Сӧветлӧн решение серти юӧръяслысь стӧчлунсӧ, кутшӧмъясӧс сетӧны Коми Республикалӧн Каналан Сӧветса V бӧрйӧм депутатъяс асланыс чӧжӧс йылысь, эмбур да эмбур сяма обязательствояс йылысь, а сідзжӧ асланыс гӧтырлӧн (верӧслӧн) да тыр арлыдтӧм челядьлӧн чӧжӧс йылысь, эмбур да эмбур сяма обязательствояс йылысь, кутасны видзӧдны «Коми Республикалӧн Каналан Сӧветса депутат йылысь» Коми Республикаса Оланпасӧн, Коми Республикаса Каналан Сӧветлӧн уджаланарт да депутатъяслӧн этика серти пыр уджалан комиссияӧн урчитӧм пӧрадок серти.
3 статья. Тайӧ Оланпасыс вынсялӧ сійӧс официальнӧя йӧзӧдан лунсянь дас лун бӧрын.
Коми Республикаса Юралысь                                                                        В.М. Гайзер
Сыктывкар
2012 вося урасьӧм тӧлысь 27 лун

